
67

E mi dixeivo subito a l’amigo,

Che ô veo unico mezo e l'occaxion

Ciù segûa pe sciortî da quell’intrigo

O l'ëa mettise sotto a protezion

De quello mæ parente ottimo e antigo;

Ma che ghe voiva ardî e risoluzion;

Che se lê a seguitâme ô l'ea disposto,

Mi ëo disposta a partî a qualunque costo.


68

Maccan ä mæ proposta ô l'acconsente,

E se demmo recatto pe andâ via:

Da-ô mæ servo fedele e intelligente

Fasso vende öi, gioie e argenteria,

E femmo i bæûli tanto cautamente,

Che a sûnemmo a-ô tutô, e a-ô præve e ä spia:

E conçertemmo ô moddo ô giorno e l'ôa

De fâla netta e non andâ in malôa.


69

L’ëa a settemaña santa e a mæ vexiña

A se n’andava in Gexa e a stava lì

Da-ô Segnô co-e Marie tutta a mattiña;

Con lê gh’andavo a-ô solito mi ascì,

E pe ingannâla megio da beghiña

Façeivo tutta a zêuggia e a-ô venerdì:

A-ô sabbo poi finzeivo ëse indisposta,

E invece se a svignavimo pe-a posta.


70

E corrivimo a Duvre pe imbarcâse.

Dove gh’ëa pronto un brigantin françeise.

Ma che pe-a mæta ô stava lì a ninnâse,

Scibben ch’ô s’ëa tiôu fêua che l’ëa zà un meise;

Ma ä fin ô capitanio arrezegâse

O decideiva pe no stâ in scë speise:

Pe approfittâ de l'occaxion, cö çê

E ô mâ brusco partivimo con lê.

